
editorial
Velaquí outro número do noso voceiro. Nel 
facemos un repaso do que foron as prin-
cipais actividades da AGG no derradeiro 
tramo do ano 2007. 

O II Congreso de Ensinantes de Música 
Tradicional xuntou en Santiago a un grupo 
grande de persoas relacionadas coa do-
cencia do folclore. Había unha proporción 
grande de mestres, ben en activo ou en 
plena formación, cousa importante por-
que o congreso fíxose pensando neles. 

É importante que coñezan o noso folclore 
e as posibilidades de empregalo na esco-
la, non só para que transmitan a nosa cul-
tura ás novas xeracións, mais tamén para 
ensinar valores e actitudes positivas ante 
a vida. 

Cremos que o congreso acadou os obxec-
tivos marcados, grazas á calidade dos po-
ñentes e o interese dos participantes.

A publicación do Pelo Gato 24 tamén está 
relacionada con este obxectivo. Tratábase 
de publicar un disco de cancións para os 
cativos, xunto cun vídeo no que se pre-
sentasen varios xogos populares galegos. 
Tentabamos que pais e mestres tiveran 
unha ferramenta para aprenderlles aos 
cativos as súas cancións e xogos. A súa 
transmisión foi cousa dos propios nenos 
durante séculos, pero nos tempos de hoxe 
os cambios sociais poñen en perigo este 
proceso.

Todo esto é xa auga pasada, pero o noso 
muíño segue dando voltas. Pronto fare-
mos o Xantar Gaiteiro, este ano en Lugo, e 
volveremos ter xornadas dedicadas a dife-
rentes temas do noso interese: festivais, 
o Congreso... Neste ano cúmprense vinte 
dende que empezou a nosa andaina, é un 
ano importante. 

Programaremos actividades relacionadas 
con esto e manterémosvos informados de 
todas elas. Todas as novas aparecerán 
primeiro no noso portal, que, como vere-
des no comentario correspondente, estivo 
moi animado este ano. Estade atentos.

Vémonos pronto.

PELO GATO 24, UNHA APOSTA DE CALIDADE POR 
ACHEGAR A MÚSICA TRADICIONAL AOS CATIVOS
A Asociación de Gaiteiros Gale-
gos puxo na rúa a finais de ano 
un proxecto de especial significa-
ción, en canto que supón achegar 
a música tradicional ao público 
infantil dun xeito ameno e cunha 
alta calidade. A proposta leva por 
título Pelo Gato 24 e trátase dun-
ha edición multimedia con CD, 
DVD e libro.

As cantigas tradicionais infantís 
e os xogos populares son os ele-
mentos condutores dun traballo 
que se presenta como proposta 
lúdica para os cativos e ao mes-
mo tempo ferramenta didáctica 
para uso dos mestres, pais e cal-
quera persoa interesada na músi-
ca tradicional e na importancia da 
expresión oral na cultura galega.

O apartado musical de Pelo Gato 
24 consta de 13 cantigas tradicio-
nais,  interpretadas por un amplo 
abano de cantantes e músicos 

dos máis importantes do panora-
ma musical galego: a Señora Car-
men (de Malvela), Leilía (na foto), 
Fuxan os Ventos, Sonia Lebe-

dynski, Mercedes Arribe, Xabier 
Díaz, Migallas, Xurxo Souto, Xosé 
Liz, Pancho Álvarez, Begoña Rio-
bó, César Longa, a charanga Vai 
de Baile, Magoia Bodega e Paulo 
Nogueira.

A edición inclúe tamén un conto 
musical, sete videoclips e o vídeo 
de elaboración do disco, onde 
se recolle un resumo do proceso 
de gravación e intervencións de 
todos os participantes. O DVD in-

corpora ademais un documental 
didáctico sobre xogos tradicio-
nais galegos, presentado cunha 
trama que busca motivar aos cati-

vos e cativas a practicalos. Com-
plementa todo isto un libro de 64 
páxinas no que se documentan 
os xogos con textos e fotos.

O proceso de gravación de Pelo 
Gato 24 tivo lugar nos estudios 
Casa de Tolos (Mañufe, Gondo-
mar) entre o 3 de outubro e o 2 de 
novembro do 2007. Na produción 
tamén interviu Mr. Misto, mentres 
que a edición corre a cargo de 
PAI Música.

O  V O C E I R O  D A  A G G

O tradicional xantar de confrater-
nidade que cada ano organiza a 
Asociación de Gaiteiros Galegos 
terá lugar o próximo 30 de marzo, 
domingo, nun hotel de Lugo. 

O evento, que chega á súa de-
cimoterceira edición, ten como 
finalidade fomentar a convivencia 
entre as persoas que traballan a 
prol da cultura e a música tradi-
cionais de Galicia. Ademais de 
aos socios da AGG, o xantar está 
aberto a calquera interesado. O 
menú será de cocido e está pre-
visto que moitos dos comensais 

leven os seus instrumentos para 
facer festa na sobremesa.

A AGG estudará poñer servizos 
de autocar desde as principais 
cidades galegas para os que non 
queiran desprazarse en coche, 
servizos que se contratarán se se 
cubre un mínimo de prazas.

Todos os interesados en acudir ao 
xantar poden recabar información 
na oficina da AGG, ben no teléfo-
no 986.847.074, ben a través do 
correo  electrónico, no enderezo 
secretaria@gaiteirosgalegos.com

LUGO ACOLLERÁ O XIII XANTAR GAITEIRO XORNADAS SOBRE RÉXIME 
LABORAL PARA ARTISTAS
 A AGG organiza na Coruña      
unhas xornadas sobre o réxime 
laboral das actividades artísticas. 
Serán impartidas por unha aseso-
ría especializada na materia o sá-
bado 5 de abril na aula sociocul-
tural da Fundación Caixa Galicia 
(Médico Rodríguez, 2-4), de 10 
a 14 horas. Esta actividade será 
gratuíta para os socios e socias 
da AGG. Os interesados en xeral 
poden solicitar información e ins-
cribirse contactando coa secreta-
ría da asociación, por teléfono ou 
internet.



II CONGRESO DE ENSINANTES
MÁIS DE 260 PERSOAS ASISTIRON AO II CONGRESO DE ENSINANTES DE MÚSICA TRADICIONAL 

O evento, organizado pola AGG, celebrouse no Auditorio de Galicia entre o 7 e o 9 de decembro

Un total de 274 persoas, das que 200 eran 
mestres do ensino obrigatorio, tomaron 
parte no II Congreso de Ensinantes de 
Música Tradicional Galega, celebrado no 
Auditorio de Galicia (Santiago de Com-

postela) entre os días 7 e 9 de decembro 
do 2007. O evento estivo organizado pola 
Asociación de Gaiteiros Galegos en cola-
boración coa Asociación Socio Pedagóxica 
Galega (ASPG) e CIG-Ensino e o patrocinio 

da Dirección Xeral de Creación e Difusión 
Cultural da Xunta de Galicia e a Concellería 
de Cultura do Concello de Santiago. Tamén 
colaboraron as Universidades de Vigo e A 
Coruña e o Auditorio de Galicia.

O II Congreso de Ensinantes de 
Música Tradicional contou coa 
intervención de 26 persoas, entre 
conferenciantes, moderadores 
e participantes en mesas redon-
das. A importancia cuantitativa do 
evento correspondeuse coa cali-
dade das exposicións e debates, 
cunha gran variedade de temas 
abordados. En conxunto, este se-
gundo congreso conservou o rigor 
que xa tivera o primeiro e resultou 
máis práctico en canto á orienta-
ción, buscando contidos que os 
ensinantes poidan aproveitar no 
seu traballo cotián e dando cabi-
da a diversos obradoiros.

O encontro abriuse na tarde do 7 
de decembro, venres, cun obra-
doiro sobre elaboración de xo-
guetes sonoros. Luciano Pérez, 
da Aula de Instrumentos da De-
putación de Lugo, amosou como 
se poden construír con materiais 
moi sinxelos xoguetes que sirvan 
para facer música; por exemplo, 
un silbo a partir dunha avelá. Os 
participantes dispuñan de ma-
terial para elaborar as pezas ao 
mesmo tempo có condutor do 
obradoiro.

Pola tarde presentouse a publi-
cación Pel e madeira, unha co-
lección de partituras para gaita 
e percusión de Suso Vaamonde 
e Xosé Lois Romero. O libro está 
acompañado dun CD en estéreo 
no que é posible illar tanto a per-
cusión coma a gaita para prac-
ticar tocando sobre o audio. Os 
responsables da edición son o 
IGAEM e Dos Acordes.
 
A primeira xornada do congreso 
rematou cunha mesa redonda 
na que se explicaron  estratexias 
para instruír sobre afinación de 
gaita e tempero, educando o oído 

do alumno ao respecto. Os par-
ticipantes foron José Manuel Ló-
pez (Josele), Iván Costa e Óscar 
Ibáñez.

A xornada do sábado 8 abriu-
se co relatorio titulado Coidados 
básicos da voz e exercicios para 
cantar dun xeito saudable. Bea-
triz Riobó, soprano e profesora de 

canto no conservatorio de Vigo, 
explicou aspectos fisiolóxicos do 
aparato fonador e como mantelo 
en bo estado. A súa intervención 
foi seguida dun obradoito de xo-

gos de baile tradicional a cargo 
de Luis Prego, coa participación 
no escenario de moitos dos pre-
sentes. Prego publicará en breve 
un traballo sobre esta materia.

Pola tarde, os asistentes ao con-
greso puideron gozar dun concer-
to didáctico de Xavier Blanco cos 
chamados “instrumentos pobres”. 
O músico moañés amosou unha 

ampla colección de instrumentos 
elaborados con materiais cotiás, 
desde tixolas e culleres ata gaitas 
de cana. Esta actividade resultou 
moi interesante para os ensinan-

tes de cara ao emprego nas cla-
ses de recursos de baixo custo. 
Trala intervención de Blanco, un 
integrante da Asociación Galega 
do Xogo Popular e Tradicional es-

puxo xogos e xoguetes da tradi-
ción galega, explicando as orixes, 
a variación segundo as zonas, os 
xogos perdidos, xogos comparti-
dos con outras culturas, etc. 

En paralelo ás actividades da tar-
de, noutra das salas do Auditorio 
levábase a cabo a emisión en di-
recto do programa da Radio Ga-
lega Lume na Palleira. O condutor 
do espacio, Emilio Españadero, 
entrevistou a relatores e partici-
pantes no congreso e radiou en 
rigorosa estrea algunhas das pe-
zas do disco Pelo Gato 24.

A xornada rematou cun relatorio 
sobre a orixe da requinta, un dos 
instrumentos senlleiros da zona 
da Ulla. O conferenciante foi Pa-
blo Carpintero, que empregou 
como base un estudo aínda in-
édito elaborado en colaboración 
con Santiago Otero. De seguido 
celebrouse unha mesa redonda 
sobre técnicas de interpretación 
da requinta, na que ademais de 
Carpintero participaron Xosé Liz e 
Olimpio Xiráldez.

A orientación 
deste congreso foi 

moito máis práctica, 
coa celebración de 
diversos obradoiros 
que reclamaron a 

participación activa 
de todos

A Sala Mozart do Auditorio de Galicia acolleu a meirande parte das actividades

Xabier Blanco ofreceu un concerto con “instrumentos pobres”



II CONGRESO DE ENSINANTES
O programa do domingo 9 inicio-
use cunha intervención de Rober-
to de Andrés sobre programas 
informáticos para a edición de 
partituras, útiles tanto para afec-
cionados á música coma para 
estudantes. Tomou o relevo Antón 
Castro cun obradoiro sobre canti-
gas para nenos. O relator explicou 
recursos escénicos para enrique-
cer a interpretación das cantigas 
e chamar a atención dos cativos, 
a base de bonecos, utensilios do-
mésticos, traxes vellos e outros 
recursos moi sinxelos. Castro, 

ensinante e ex compoñente de 
Fuxan Os Ventos, ofreceu un am-
plo abano de historias baseadas 
na tradición galega.

Á tarde houbo un obradoiro de 
danzas gremiais, impartido por 
Francisco Xabier Álvarez. Os 
participantes no congreso puide-
ron practicar bailes de diferentes 
países relacionados con celebra-
cións e épocas do ano. Álvarez-
Castro puxo a disposición dos 
congresistas dous libros en for-
mato PDF e un CD con música 

para as danzas, que os interesa-
dos poden solicitar na oficina da 
AGG.

Clausurou o congreso un obra-
doiro sobre ensino da percusión 
tradicional, a cargo de Francisco 
Estevez (Chuco). O músico puxo 
a tocar aos asistentes, instruíndo-
os sobre diversos instrumentos e 
ritmos e amosando como nunha 
soa sesión se pode conseguir 
que varias persoas toquen percu-
sión acaídamente con candanseu 
instrumento.

Houbo lugar 
 para escoitar 

historias, presenciar 
e practicar danzas e 
mesmo desenvolver 

prácticas de 
percusión en 

grupo

Inauguración do congreso. 
De esquerda a dereita: 
Luciano Fernández, 
da xunta directiva da 
ASPG; X. Anxo Varela, 
técnico de promoción 
cultural do Xacobeo; 
Luis Bará, director xeral 
de Creación e Difusión 
Cultural; Santiago Caneiro, 
presidente da AGG; Néstor 
Rego, concelleiro de 
Cultura de Santiago, e 
Anxo Louzao, secretario 
nacional de CIG-Ensino.

II CONGRESO 
DE ENSINANTES

O II Congreso de Ensinantes 
de Música Tradicional reservou 
parte do programa para a ex-
posición de comunicacións, cun 
tempo máximo de 15 minutos 
para cada unha. Seleccionáron-
se un total de sete, que se deron 
a coñecer ao longo dos tres días 
do evento. 

O venres 7, Rosa María Vicente 
presentou A canción infantil e os 
xogos populares galegos no en-
sino musical da escola e Sergio 
de la Osa, O ensino da música 
tradicional e a(s) adaptación(s) 
do método Kodály.

O sábado 8 presentáronse as 
comunicacións Hacia os bai-
legramas, de Serxio Cobos, e 
Metodoloxía do ensino da dan-
za: orientacións para os mestres 
que traballan no eido do ensino 
da danza tradicional galega, de 
Mercedes Prieto.

O domingo 9, as comunicacións 
expostas foron: As nomenclatu-
ras na música tradicional galega, 
de Pablo Díaz, Presentación do 
Método de Gaita Galega II, de 
Xaquín Xesteira, e As dificultades 
rítmicas no ensino da música tra-
dicional. O método de percusión 
corporal de Keith Ferry, de Son-
soles Martínez.

7 COMUNICACIÓNS

As actas do I Congreso de En-
sinantes, celebrado en novem-
bro do 2006, foron editadas en 
forma de libro. A publicación 
abrangue máis de 300 páxinas 
cos relatorios, comunicacións 
e mesas redondas desenvolvi-
dos durante o evento. 

Os socios da AGG e partici-
pantes no congreso poden 
conseguilas de xeito gratuíto, 
contactando coa oficina da 
AGG. Para o público en xeral 
sairán á venda ao prezo de 10 
euros.

O I Congreso de Ensinantes de 
Música Tradicional incluíu dez 
relatorios sobre temas coma a 
situación actual do ensino da 
música tradicional e propostas 
para a súa adaptación ao novo 
contexto urbano; o ensino da 

gaita de fol, baile tradicional, 
percusión, canto e zanfona e 
a aplicación das novas meto-
doloxías de ensino e linguaxes 
musicais ao ensino da música 
e baile tradicionais galegos

    AS ACTAS DO 
I CONGRESO, XA 
DISPOÑIBLES

Antón Castro, con trebellos para animar as cantigas infantís

A publicación 
abrangue 300 páxinas 
e inclúe os relatorios, 
comunicacións e mesas  
redondas do evento



INCREMENTO ESPECTACULAR DO NÚMERO DE VISITAS NO PORTAL DA AGG

A ASOCIACIÓN DE GAITEIROS GALEGOS CELEBRA OS SEUS 20 ANOS DE EXISTENCIA
    A efemérede conmemórase ao longo de todo o 2008  con actos de dignificación da nosa música tradicional

A xunta directiva da Asociación de Gaiteiros Galegos celebrou en 
Pontevedra unha xuntanza o pasado 27 de xaneiro para pechar o 
programa de actividades coas que se celebrará, ao longo de todo 
o 2008, o vixésimo aniversario do colectivo. Os diversos actos do 
programa teñen como obxectivo  fundamental achegar á socie-
dade a música tradicional galega e poñer en valor a figura dos 
músicos, bailaríns, artesáns e demais persoas que contribuíron a 
manter viva unha das culturas tradicionais máis ricas de Europa.

As actividades especialmente 
deseñadas para conmemo-
rar o aniversario completa-

rán o programa anual que a AGG 
vén desenvolvendo habitualmen-
te para a difusión, formación e 
promoción da música tradicional 
galega. Entre estas, destacan 
algunhas xa consolidadas como 
son as mostras de artesáns de 
Pontevedra ou Pardiñas (Guiti-
riz); a edición de libros-CD coma 
O Quiquiriquí ou o Pelo Gato 24; 
a realización anual dun Con-
greso de Ensinantes de Música 
Tradicional Galega; a edición do 
boletín trimestral Aturuxo; a parti-
cipación no espazo O Recuncho 
da Palleta, dentro do programa 
Lume na Palleira da Radio Ga-
lega; a xestión dunha Aula de 
Zanfona na cidade de Lugo; a 
organización do Encontro de To-
cadores de Trompa e o Semina-
rio sobre a Palleta en Melide.

A AGG conta neste momento con 
máis de 600 asociados e aso-
ciadas distribuídos por todas as  
comarcas galegas e na Galiza 
exterior. A través deles ten pre-
senza na maior parte das asocia-
cións e colectivos culturais que 
desenvolven actividades en tor-
no á música tradicional no país. 
A AGG é a entidade asociativa 

máis representativa e con maior 
peso específico no tocante á mú-
sica tradicional en Galiza.

O presidente da asociación, San-
tiago Caneiro Aneiros, destaca 
que  “é para nos unha respon-
sabilidade facer que todas as 
persoas que teñan algo que dicir 
sobre a nosa música tradicional, 
en todas as súas vertentes, parti-
cipen activamente na consolida-
ción deste proxecto asociativo”. 
Con estas declaracións Santiago 

CREADA PARA DEFENDER A DIGNIDADE 
DA MÚSICA TRADICIONAL GALEGA

Os socios disporán de enderezos electrónicos personalizados co dominio @gaiteirosgalegos.com

O portal de internet da 
Asociación de Gaiteiros 
Galegos aumentou de 

xeito espectacular o seu núme-
ro de visitas e visitantes des-
de o ano 2005, como se pode 
observar no gráfico de barras 
adxunto.

No 2005, o portal da AGG re-
cibiu 33.052 visitas. No 2006 
xa foron 69.056 e o ano 2007 
pechouse con 148.503 visitas. 
O número de visitantes experi-
mentou unha evolución parella: 
13.002 no 2005, 28.279 no 2006 
e 50.206 no 2007. A media de 
visitas por persoa participou da 
mesma tendencia á alza: 2,54 

no 2005, 2,44 no 2006 e 2,95 
no 2007. 

Nos distintos anos varían os 
comportamentos dos usarios 
en relación ao tráfico mensual 
no portal da AGG. Así, no 2005 
o mínimo de visitas rexistrábase 
en febreiro, con só 431, mentres 
que o máximo estivo localizado 

en decembro, con 3.929. No 
2006 tamén houbo un máximo 
de visitas en decembro, 7.449, 
pero o mínimo rexistrouse en 
outubro, con 4.685. En canto ao 
ano 2007, o mes de menos visi-
tas foi setembro, 8.099, mentres 
que o pico máximo se alcanzou 
en xuño, con 20.194.

O aumento do número de usua-
rios levou tamén a habilitar unha 
maior capacidade no portal. 
Por outra banda, a Asociación 
de Gaiteiros Galegos ofrecera-
lles en breve aos  socios a posi-
bilidade de dispoñer de correo 
electrónico co dominio 
@gaiteirosgalegos.com

Xuntanza fundacional da Asociación de Gaiteiros Galegos

2005 2006 2007

148.503
VISITAS DO PORTAL DA AGG

A comezos da década dos 70 tive-
ron lugar en Ortigueira as primeiras 
xuntanzas de gaiteiros e artesáns 
coa común preocupación de unifi-
car criterios deste gremio de pro-
fesionais. Pero foi o 28 de maio de 
1988 cando Antonio X. Castro, Xosé 
Vicente Ferreirós, Xosé Fernán-
dez Costas, Xosé Álvarez Marías, 
Ricardo Santos, Xosé Domingos 
Fuciños, Xoán Domínguez Silvar e 
Xoán Xosé Fernández forman a pri-
meira xunta xestora da Asociación 
de Gaiteiros Galegos, na que ac-
tuaría como presidente provisorio 
o finado e emblemático gaiteiro de 
Viascón Ricardo Portela.

As primeiras actuacións desta xun-
ta xestora fundacional foron dirixi-
das a estructurar o que hoxe é a 
Asociación de Gaiteiros Galegos. 
Creáronse vocalías nas distintas 
vilas e cidades galegas e come-
zouse unha campaña de implan-
tación que logrou que se acadara 
a cifra de cento cincuenta socios, 
entre gaiteiros, percusionistas, ar-
tesáns, musicólogos, investigado-
res e xente en xeral vinculada ao 
mundo da cultura galega. Así bo-
taba a andar a única asociación de 
músicos tradicionais que na actua-
lidade conta con implantación en 
todo o país galego.

Caneiro fixo referencia ao empe-
ño da AGG en abrir as súas por-
tas a músicos, artesáns, bailaríns 

e demais persoas vencelladas á 
expresión musical tradicional do 
país galego.


